Лызьӧн котралысь Юлия Ивановалы сетісны Коми Республикаса Веськӧдлан котырлысь торъя стипендия 

“Медвылыс вермӧмъяса спорт юкӧнын Коми Республикалӧн торъя стипендияяс йылысь” Коми Республикаса Веськӧдлан котырлӧн 2011 во кӧч тӧлысь 12 лунся 378 №-а шуӧм серти, 40 сюрс шайт мында быдтӧлысся стипендия кутасны мынтыны спортсменкалы Сочиын - 2014 тӧвся Олимпийскӧй ворсӧмъясӧдз.
 Медвылыс вермӧмъяса спорт юкӧнын Коми Республикаса Веськӧдлан котырлӧн торъя стипендияа лауреатъясӧн ас кадӧ лоисны варччысьяс Александр Сухоруков да Светлана Княгинина (Федулова), лызьӧн котралысьяс Станислав Волженцев да Мария Иовлева.

Кыдзи пасйис Коми Республикаса мортӧс ёнмӧдан да спорт агентствоса юрнуӧдысь Николай Гордеев, содтӧд сьӧмӧн отсӧг ышӧдас спортсменъясӧс бура дасьтысьны войтыркостса да ставроссияса вермасьӧмъяс кежлӧ. 
*** Юлия Анатольевна Иванова – унаысь вӧвлӧм Россияса чемпионка, 2011 да 2012 воясын Мирса Кубок этапъясса призёр.

Чужліс 1985 вося кӧч тӧлысь 9 лунӧ Сосногорскын.  Заводитіс котравны лызьӧн 1992 воын “Локомотив” спортклубын (тренерыс – Александр Ветров). 2003 воын шедӧдіс лызьӧн панъясьӧм серти Россияса спорт мастерлысь ним, 2007 воын лои Войтыркост тшупӧда спорт мастерӧн.

2011-2012 воясся спортивнӧй кадколастын Россияса лызьӧн панъясьысьяслӧн рейтинг серти ӧтувъя зачётын Юлия Иванова босьтіс медводдза места да эскӧдіс таӧн Россияса медвына спортсменкалысь ним.

Ӧнія кадӧ Юлия Иванова пырӧ Коми Республикаса сборнӧй командаяслӧн спортивнӧя дасьтан шӧринса спортсменъяс лыдӧ.
Стипендия босьтӧм вылӧ позянлун Юлия Иванова шедӧдіс, кор 2012 вося рака тӧлысьӧ босьтіс Финляндияса Лахти карын Мирса Кубок этап вылын эзысь медаль.
